Күйеуі әйеліне қайда кетіп бара жатқанын айтуға міндетті ме?

Аса Мейірімді, ерекше Рахымды Аллаһтың атымен

Әлемдердің Раббысы – Аллаһқа мақтау-мадақтар, Пайғамбарымыз Мухаммадқа, оның отбасы мүшелеріне және бүкіл сахабаларына Аллаһтың игілігі мен сәлемі болсын!

Содан соң:

Тіпті күйеуі әйеліне қайда кетіп бара жатқанын айтуы міндетті екендігі турасында Құран мен Сүннетте тікелей нұсқау болмаса да, күйеуіне әйелімен жақсы қарым-қатынаста болып, оған зәбір шектірмеуді міндеттейтін Аллаһ Тағаланың келесіндей әмірі бар (мағыналық аудармасы): «Сондай-ақ олармен лайықты қатынаста болыңдар» (4:19).
Ибн Кәсир (Аллаһ оны рахым етсін) осы аятқа түсіндірме бере отырып, былай деді: “Яғни оларға жағымды сөздер айтыңдар, олардан да осыны қалайтындарыңдай, сендердің де іс-әрекеттерің мен сырт келбеттерің әдемі болсын. Оның саған қалай қарым-қатынас жасағанын қаласаң, оған да солай қарым-қатынас жаса, өйткені Аллаһ Тағала (мағыналық аударма): «Орнатылған әдет-ғұрыпқа сәйкес* әйелдердің міндеттері сияқты хақтары да бар», - деді”. Қз.: «Тафсир Ибн Кәсир» 2/242.
Сонымен бірге, шариғаттың немесе әдет-ғұрыптың басым бөлігі күйеуінің әйеліне не себепті және қайда кетіп бара жатқанын хабарлауын міндеттегені белгісіз. Себебі ер кісі әртүрлі шаруалармен: жұмыс бабымен, мешітке, туыстық қарым-қатынасты ұстау және т.б. үшін кетуге мәжбүр болады, сондықтан оның өз әйеліне әрбір үйден шығуын, әрбір қозғалысын айтып отыру тантық боп көрінеді.
Бірақ солай бола тұра, «әйел кісінің күйеуінің қайда кетіп бара жатқанына қызығуына тыйым салынған» деп үзілді-кесілді айтуға болмайды, дегенмен оның қызығушылығының санаға сыятын шегі болуы керек. Яғни әйелдің әркез күйеуі кетіп бара жатқан сайын, немесе келген сайын оны сұраққа алуы үйреншікті іске айналмауы керек, себебі күйеуі мұндайға ұзақ төзе алмайды, және бұл олардың арасындағы қарым-қатынастың жақсаруына да оң ықпал етпейді. Ер кісілердің өз кезегінде сонда да әйелдеріне қайда кетіп бара жатқандарын ескерткендері дұрыс, әсіресе егер олардың жоқтығы ұзаққа созылса немесе олар қауіпсіз емес жерге кетіп бара жатса. 
Мұндай ескертудің бірнеше оң тұстары болмақ:

- осы арқылы оның жұбайына деген құрметі және әйелінің өмірлік серігі ретіндегі маңыздылығы  көрінеді;
- күйеуі ұзақ уақыт келмеген жағдайда әйелінің уайымға салынуына жол берілмейді;

- егер ол қауіпсіз емес жерге, не болмаса жамандық күтуге болатын адаммен кездесуге кеткен болса, оның ұзақ уақыт бойы келмей кеткеніне орай жедел әрекет етуіне тиімді т.с.с.
Сондай-ақ күйеуі қайда кетіп бара жатқанын әйелі одан сұрамай жатып айтса, жақсырақ болады, себебі мұндай амал олардың өзара қарым-қатынасын нығайтып, әйелінің оған деген махаббаты мен ынтықтығын бекемдетеді.  Дереккөз
Ал бұлардың барлығы туралы толық білім бір Аллаһқа ғана тән!

_________________________________________________________________
*- Яғни ерлі-зайыптылардың хақылары мен міндеттері олар өмір сүретін жердегі және уақыттағы әдет-ғұрыппен анықталады, себебі әртүрлі елді-мекендерде және әртүрлі замандарда бұл әдет-ғұрыптар түрленіп отырады. Қз.: «Тафсир әс-Са’ади» 1/101.
Және соңында әлемдердің Раббысы – Аллаһқа мақтау-мадақтар болсын!

